
Dell’AneideCanto v.








177.




Era già notte chiena, eccote Anea
La bon’arma d’Anchiso se trovaje
Accanto a la lettèra, e le dicea:
Huocchio deritto mio, e bè che faje?
Tulo faje, ca chiù caro io te tenea
De la vita mia stessa, e chiù che maje
Mò me sì caro, o figlio stratiato
Tanto da li mal’anne, e da lo Fato!




178.




Perche bene te vole, a te me manna
Giove, che co la chioppeta tremenna
Te sarvaje le galere, e te commanna
Che siente Nauto ’ntuorno a sta facenna.
Li mammalucche lassale da banna
’N Secilia, co lo chiappo che le ’mpenna,
Li giuvane chiù brave a le vattaglie
Porta co tico, e lassa li fragaglie.




179.




A Talia gente forte hai da portare,
Pe rompere le corna a li Latine
Anemuse, e gagliarde: e non penzare
Che chille siano quaglie, o pollecine.
Mà tu primma a lo ’nfierno hai da calare,
Accossì vò lo ciclo, e li destine:
Vieneme trova, e nce conzolarimmo
Co na chiacchiariata che sarrimmo.




180.




Ne penzare ch’io stia sparafonnato
Coll’autre arme dannate a lo zeffunno;
Mà coll’huonmmene buone arrecettato
Stò ’ntrà li campe Alisie all’autro munno.
E llà da la Sebilla accompagnato,
Scennerraje sottaterra affunno,affunno:
Mà farraje primma sacrefitie, e duone
De pecorielle nigre a Dio Prutone.

